
1.125 hitz

Ur pitxerrak mahaian 

Botilako ura eskaini beharrean, iturriko ura eskaintzen dute Donostiako hainbat jatetxek eguneko menuan. 

Ainara Arratibel 

Donostia 

Ordu bata da, eta Donostiako Egia auzoko Garraxi taberna begetarianoan bazkariak emateko prestatzen ari dira. Sukaldetik lapiko soinuak entzuten dira, eta Gorka Markaida zerbitzaria bezeroak iritsi zain dago barran. Albo batean prest ditu dagoeneko iturriko urarekin betetako 16 pitxer, Ura? Pitxerrean noski izeneko ekimenarekin bat egin duen tabernetako bat baita Garraxi. Gosetuta edo, gutxinaka-gutxinaka sartzen diren bezeroek ez diete haiei erreparatzen: «Egia esan, oraingoz ez digute gauza handirik esan ekimenaren inguruan, baina entzundako apurra ona izan da», dio Markaidak. 

Ostegunean hasi ziren eguneko menuarekin batera iturriko ura pitxerretan eskaintzen: «Naturaren alde zerbait egin badaiteke, gu beti prest». Bartzelonako jatetxe batzuetan halako zerbait egiten zutela jakin zuten udan, eta euren kabuz martxan jartzekotan egon ziren: «Udalak egin duenez, harekin bat egitea erabaki dugu». Bi egun gutxi dira Markaidaren ustez ekimena nola doan esateko: «Oraingoz ez da inor kexatu, eta arazorik gabe hartu dute iturriko ura». Jatetxe mota kontuan hartuta, normala iruditzen zaio. Norberak bere janaria hartu behar du, eta baita mahaia jarri ere. «Ez dut uste hori egiten duenak uragatik kexatuko denik. Beti izaten da bezero bereziren bat, halere...». Ur banatzailearekin ere ez dute aparteko arazorik izan: «Txantxaren bat egin digu, Udalak zaborren zerga jaitsi behar digula esanez... pentsa!». Astean 15 bat kaxa ur gutxiago eskatuko dituzte hemendik aurrera: «Haiek bai nabarituko dutela». 

Ekimen honekin irabazten aterako direnak tabernariak direla uste du batek baino gehiagok: Marakidak, ordea, ezetz dio: «Guk, behintzat, zabor gutxiago sortzeagatik egiten dugu. Ez dugu beste helbururik». Ez da, gainera, naturaren alde egiten duten gauza bakarra. Izan ere, erabiltzen duten olioa ere birziklatu egiten dute: «Salatzekoa da, halere, horregatik ordaindu egin behar izatea». Hain zuzen ere horregatik, kritikatu egiten du erakundeen jarrera: «Alde batetik, birziklatzegatik kobratzen digute, eta bestetik, halako ekimenak jartzen dituzte martxan. Haien irudia garbitzeko baino ez dute egiten». 

BEZEROEN ARTEAN KEXARIK EZ. 13:15. Eguerdiko lehen bezeroak sartu dira tabernara: Juancar Garcia eta Marta Vicente. Donostikoak dira, baina ez zuten ekimenaren berri. Ondo ikusten dute eguneko menuaren ematen den ura iturrikoa izatea: «Ingurumenaren alde egiten den guztia ona da». Uraren kalitatea ona den bitartean, ez dute aparteko arazorik: «Bartzelonan, adibidez, ezinezkoa litzateke halako zerbait egitea, hango urak kare gehiegi duelako. Hemengo ura, ordea, oso ona da». Prezioa berdin mantentzea ondo iruditzen zaie: tabernariek ur gehiago gastatzen dutelako. 

Kontra agertu da, ordea, beste bezeroetako bat: «Benetako lapurreta da uragatik kobratzen digutena. Tabernariak 0, 30 eurotan ordaintzen dute, eta guk euro batetik gora ordaintzen dugu. Askotan, gainera, ez dugu botila guztia edaten». 

Mari Carmen Pelaez iritzi berekoa da: «Nik botila eskatu beharrean baso bat ur eskatzen dut beti. Tabernariak ezin dit hori ukatu». Dena den, ekimenari alde onak ikusten dizkio: «Iturriko ura ona omen da giltzurrunetarako. Gure osasunak eskertuko du». Berak, gainera, etxean iturriko ura edaten du: «Etxean egiten badut, zergatik ez dut egingo bada tabernan?». 

Jatetxeetan halako ekimenak bultzatzea ere ondo iruditzen zaio: «Azken finean, haiek sortzen dute zabor gehiena, eta ondo dago horretan inplikatzea». Erakundeen jarrera salatzen du, ordea: «Halako ekimenak ez datoz bat errauste planta, AHT eta halako proiektuekin». Gainera, neurria eraginkorra izango dela baieztatzeko goiz xamar iruditzen zaio: «Datuak eman beharko dituzte hori frogatzeko». 

Ingurumenaren aldeko proiektuaren atzean, dirua irabazteko modua ikusten du Ignacio Kortabitartek: «Ez zait zilegi iruditzen iturriko ura eman eta berdin kobratzea. Nik, behintzat, botila eskatuko dut, horren arabera ari bainaiz ordaintzen». 

Garraxin ez ezik, Donostiako beste jatetxeetan ere bolo-bolo dabil gaia. Eraginkorra izan edo ez, jendearen artean ikusmina sortu du, behintzat.  

«Bi egun daramatzagu, eta orain arte ez da bezerorik kexatu. Arazorik gabe hartu dute iturriko ura” 

Gorka Markaida 

Garraxi tabernako zerbitzaria 

«Ingurumenaren aldeko ekimenak begi onez ikusten ditut, eta, nola ez, ura pitxerretan ematea » 

Juancar Garcia 

bezeroa
«Ez zait zilegi iruditzen iturriko ura berdin kobratzea. Nik, behintzat, botilakoa eskatuko dut» 

Ignacio Kortabitarte 

bezeroa 

«Bartzelonan ez bezala, hemen egin daiteke halako ekimen bat, uraren kalitatea ona baita» 

Marta Vicente 

BEZEROA 

Hondakinak murriztea helburu? 

Ur enpresek, bezeroek eta hainbat tabernarik zalantzan jarri dute ekimenaren jomuga 

A.A. 

Donostia 

New York, Paris, Erroma eta halako hiriburu handietako hainbat jatetxe eta tabernatan aspalditik ematen dute menuetako ura pitxerretan. Hori eredu hartuta jarri dute abian Donostiako Udaleko Ingurumen Sailak, Gipuzkoako Foru Aldundiak eta Gipuzkoako Ostalarien Elkarteak Ura? Pitxerrean noski! ekimena. Hiriburu haietan bezala, hondakin kopurua murriztea da helburua. Ingurumen ikuspegitik, begi onez ikusten duten arren, ekimenak iritzi kontrajarriak sortu ditu tabernari, bezero eta botilako ura merkaturatzen duten enpresen artean. 

Ura pitxerrean emateaz gain, ez da minerala izango, iturrikoa baizik. Zer gertatuko da, bada, ekimenarekin bat egin duen taberna batera joan, eta bezero batek ur minerala eskatzen badu? Bada, atera egin beharko zaiola: «Bezeroak mahaian pitxerra aurkituko du, baina ur minerala eskatuz gero, ez da arazorik izango. Berehala ur minerala aterako zaio. Bezeroak du azken hitza. Guk eskaintza baino ez diogu egiten», azaldu du Gipuzkoako Ostalarien Elkarteko presidente Mikel Ubarretxenak. Bezeroak pixkanaka-pixkana ohituko direla iritzi dio: «Halako ekimenak egin dituzten beste herrialdeetan halaxe izan da. Parisko jatetxe askotan, adibidez, ura ez ezik ardoa ere ematen dute pitxerretan». 

Iturriko uraren kalitatea da bezeroen beste kezka nagusietakoa. Zalantza guztiak uxatzeko, Ostalarien Elkarteak uraren kalitatearen inguruko azterketa eskatu zion Donostiako Udalari: «Uraren kalitatea ona dela ikusi dugu, eta ekimenarekin aurrera egitea erabaki dugu», 

Dena den, prezioa izan da herritarren artean kexa gehien sortu duena. Berez, botilako litro bat urak 0,25 euro balio du, eta iturrikoak 0,001 euro. Alabaina, ekimenarekin bat egiten duten jatetxe eta tabernek ez dute uraren prezioa jaitsiko. «Ulergarria da jendea kexatzea, baina kontuan izan behar dute kobratzen dena ez dela ura soilik, zerbitzua baizik. Tabernariak ez du aparteko dirurik aurreztuko ekimenarekin. Gure helburu nagusia hondakin kopurua murriztea da, sortzen ez den zaborra baita onena». 

Botilako ur minerala saltzen duten enpresak ere kezkatuta azaldu dira ekimenarekin, eta gehienek salatu egin dute. Haien ustez, ez du aparteko zentzurik, egun merkaturatzen diren botila gehienak birziklatu egin baitaitezke. Hala, bi enpresak proposamen bat egin diete: ura pitxerretan ematea, baina minerala izatea. Horretarako, zisterna moduko batzuk jarri beharko lirateke jatetxeetan: «Aztertu beharreko proposamena da». 

ERANTZUN APARTA. Udalak 900 eskutitz baino gehiago bidali zituen jatetxeetara, eta orain arte 80 baino gehiagok egin dute bat ekimenarekin: «Kopuru polita da. Kontuan izan behar da Donostian 300-400 bat jatetxetan ematen dela eguneko menua». Ekimenak aurrera egin ahala, gehiagok bat egitea espero dute, gainera. «Dena den, guk ez ditugu bazkideak ekimenarekin bat egitera behartzen». Oraingoz 1.500 pitxer banatu ditu Udalak. Dena den, oraindik ez dute argitu ondoren haiek jarraituko duten banatzen, edo puskatu ahala jatetxeak izango diren pitxerrak erosi beharko dituztenak: «Ondo joanez gero, laguntzaren bat ematea espero dugu, behintzat». 

Askok egin dute bat ekimenarekin, baina baita kritikatu ere. Jose Maria Murgiondo Gipuzkoako Merkatarien Elkarteko gerenteak hau adierazi zuen ideiaren berri izan zuenean: «Errauste plantaren inguruan sortu den eztabaida estali nahi dute». Tabernari eta bezeroek dute orain azken hitza. 

